
ĠUSTIFIKAZZJONI FIL-QOSOR

L-Ewropa tinsab fi kriżi profonda. Bosta Stati Membri qegħdin ibatu minn piż tad-dejn 
oppressiv u ftit għad għandhom marġni ta' manuvra politika. F'din is-sitwazzjoni, għandu jiġi 
evalwat jekk il-proposti għal regolamenti Ewropej jistgħux jikkontribwixxu għal 
deterjorament ulterjuri tal-kriżi.

Sfortunatament, l-istudju ta' eżekuzzjoni tal-Kummissjoni dwar id-direttiva proposta għall-
għoti ta' konċessjonijiet ma jagħtix risposta għal din il-mistoqsija. Barra minn hekk jonqos 
ukoll milli jeżamina kif din id-direttiva tista' taffettwa d-dritt għal awtonomija amministrattiva 
komunali u reġjonali, stabbilit għall-ewwel darba mit-Trattat riformat ta' Lisbona fid-dritt 
primarju Ewropew (ara l-Artikolu 14 tat-TFUE u l-Protokoll 26 tat-TFUE). L-istudju ta' 
eżekuzzjoni lanqas ma jagħti risposta dwar jekk tali regolament fil-livell Ewropew huwiex 
assolutament neċessarju, minħabba li n-nuqqas tiegħu jgħawweġ jew ixekkel is-suq intern 
Ewropew. Madankollu l-Parlament Ewropew, f'żewġ rapporti dwar l-għoti ta' kuntratti 
pubbliċi fl-2010 u l-2011, preċiżament dan li kien talab bħala rekwiżit bażiku għal direttiva 
Ewropea dwar il-konċessjonijiet għall-għoti ta' servizzi.

Minflok, bid-direttiva proposta issa anki l-konċessjonijiet għall-għoti ta' servizzi huma 
suġġetti għar-reġim riġidu tal-liġi Ewropea dwar l-appalt. Dan joħloq problemi, billi huwa 
diffiċli li l-konċessjonijiet għall-għoti ta' servizzi jiġu definiti b'mod uniformi, minħabba d-
differenzi kbar fl-użu u fil-pożizzjoni ġuridika tagħhom fl-Istati Membri individwali. Hemm 
ukoll ir-riskju li regolazzjoni Ewropea titfa' dubju fuq ir-raġuni l-aktar importanti għall-
konklużjoni ta' konċessjonijiet għall-għoti ta' servizzi, jiġifieri l-flessibilità adegwata u l-
validità twila tal-kuntratti, kif ukoll il-possibilità ta' aġġustamenti permezz ta' negozjar 
sussegwenti dwar ħwejjeġ li ma setgħux ikunu previsti fil-waqt tal-konklużjoni tal-kuntratt. 
Għaldaqstant, il-kunċett ta' konċessjoni għall-għoti ta' servizzi qed jiġi pperikolat serjament. 

Il-Kummissjoni tibbaża l-proposta tagħha prinċipalment fuq l-inċertezza ġuridika li jkun 
hawn fin-nuqqas ta' regolazzjoni Ewropea, kif ukoll fuq in-neċessità li jkun żgurat l-użu 
effikaċi tal-flejjes pubbliċi  u li tiġi evitata l-korruzzjoni.
Dwar dan qed isiru l-osservazzjonijiet li ġejjin:

It-Trattati Ewropej u l-ġurisprudenza tal-Qorti tal-Ġustizzja Ewropea jiddefinixxu biċ-ċar ir-
regoli bażiċi għall-għoti ta' konċessjonijiet: it-trasparenza, it-trattament ugwali u n-nuqqas ta' 
diskriminazzjoni. Iżda jippermettu wkoll biżżejjed flessibilità għall-ġestjoni ta' dawn il-
konċessjonijiet. Għall-kuntrarju, id-definizzjoni ta' konċessjonijiet għall-għoti ta' servizzi fl-
abbozz preżenti ma toħloq l-ebda ċarezza: tmur lil hinn mill-ġurisprudenza tal-Qorti tal-
Ġustizzja u b'hekk toħloq inċertezzi ġodda. Hemm nuqqas ta' demarkazzjoni fil-konfront ta' 
tipi ta' kuntratti oħra, bħal pereżempju kuntratti dwar self u liċenzji, il-kwistjoni dwar it-
trasferiment tar-riskju mhijiex solvuta b'mod sodisfaċenti, ir-relazzjoni partikolari ta' fiduċja 
bejn is-sħab kuntrattwali mhijiex meqjusa, l-istess bħall-partikolarità tal-kuntratti mhux 
kompluti u l-ħtieġa ta' negozjar sussegwenti. 

Il-parti l-kbira tal-konċessjonijiet għall-għoti ta' servizzi jingħataw fil-qasam tas-servizzi 
b'rabta ma' netwerk, bħas-settur tal-enerġija, l-ilma, il-komunikazzjoni u t-trasport. Dawn 
huma servizzi ta' interess (ekonomiku) ġenerali. L-għoti tagħhom spiss jinkludi wkoll it-

trasferiment ta' drittijiet esklużivi u statali. Minħabba l-inklużjoni (parzjali) ta' dawn is-
servizzi, jinħolqu wkoll problemi fir-rigward tal-koerenza ġuridika. Fid-direttiva dwar l-għoti 
ta' servizzi ġew esklużi pereżempju oqsma kbar ta' servizzi ta' interess ġenerali. Ma hemmx 
demarkazzjoni ċara biżżejjed minn regoli settorjali diġà eżistenti, pereżempju għar-
regolament dwar it-trasport pubbliku jew ir-regolamenti settorjali fis-settur tal-enerġija u l-
gass. għal darb’ oħra, l-istudju ta' eżekuzzjoni ma jgħid xejn dwar dan.  Anke dan mhuwiex 
favur iċ-ċertezza u ċ-ċarezza ġuridika. 

Barra minn hekk, ir-regoli Ewropej dwar l-appalt wrew li, regolazzjoni legali dettaljata ma 
toffrix protezzjoni kontra kunflitti legali, anzi, bil-maqlub. 

Ħarsa lejn id-direttivi dwar l-appalt turi wkoll, li regolazzjoni dettaljata ġeneralment ma 
tnaqqasx l-ispejjeż: in-nefqa amministrattiva waħedha ta' sejħa għal offerti madwar l-Ewropa 
kollha tammonta għal madwar EUR 30 000, u dan meta l-offerti transkonfinali 
jirrappreżentaw biss 1,5 %. 

Il-Kummissjoni bir-raġun tippreżenta l-problemi b'rabta mat-tema tal-korruzzjoni, 
madankollu s-soluzzjoni proposti min-naħa tagħha mhumiex adegwati. It-trasparenza hija l-
aktar arma iebsa kontra l-korruzzjoni. Madankollu r-reġim tal-appalt ma jipproduċix realment 
din it-trasparenza. It-trasparenza tiġi kkunsidrata purament b'mod strumentali bħala l-bażi 
għat-trattament ugwali tal-offerenti. Il-pubbliku, iċ-ċittadini, qed jiġu miċħuda minn din it-
trasparenza, u f'dan ir-rigward il-proposta għall-għoti ta' konċessjonijiet hija saħansitra aktar 
restrittiva mid-direttivi dwar l-appalt. Għaldaqstant wieħed ukoll ma għandux jitkellem iżjed 
dwar il-ġlieda kontra l-korruzzjoni b'rabta ma' din il-proposta.   

Ir-rapporteur tal-Kumitat għas-suq intern u l-ħarsien tal-konsumatur kiteb kompletament mill-
ġdid l-abbozz preżenti tal-Kummissjoni. Il-proposta tiegħu ssolvi wħud mill-problemi 
elenkati hawn fuq. Iżda ma jweġibx il-mistoqsija dwar jekk tabilħaqq neħtiġux tali direttiva.

Wara analiżi bir-reqqa, ir-rapporteur tqis li din il-proposta fis-sitwazzjoni preżenti hija 
superfluwa u li l-effetti tagħha ma jistgħux jiġu previsti. Għaldaqstant tipproponi li l-Kumitat 
għall-Iżvilupp Reġjonali jirrakkomanda li l-kumitat responsabbli jirrifjuta din il-proposta.  

******

Il-Kumitat għall-Iżvilupp Reġjonali jistieden lill-Kumitat tas-Suq Intern u l-Ħarsien tal-
Konsumatur, bħala l-kumitat responsabbli, biex jipproponi r-rifjut tal-proposta tal-
Kummissjoni.


